
प्रज्ञा पुत्रों को इतना तो करना ही है

— श्रीराम शर्मा आचार्य

शान्तिकुंज, हरिद्वार

प्रज्ञापुत्रों को यह तो करना ही है

*******

समय का महत्व समझें—समयदान दें

इन दिनों नये सृजन के लिए समयदान देना ‘‘गोरस बेचन हरि-मिलन’’ जैसा अति महत्त्वपूर्ण कार्य है। जिसमें स्वार्थ और परमार्थ दोनों ही सधते हैं। उद्यान रोपने वाला माली स्वयं भी अपने पुरुषार्थ को फलते-फूलते अपनी आंखों देखता है, दर्शकों की सराहना सुनता है और छाया, फूल-फलों से अनेकों को राहत पहुंचाता है। इसके अतिरिक्त अपनी भावी पीढ़ियों को गौरवान्वित रहने और अनवरत लाभ उठाने का अवसर भी प्रदान करता है। ठीक ऐसी ही दूरदर्शिता, इन दिनों युग संधि की वेला में महाकाल द्वारा भेजे गये आमन्त्रण को स्वीकार करने में है। इसमें स्वार्थ और परमार्थ का असाधारण समन्वय है; लोक और परलोक के उभयपक्षीय लाभों से लाभान्वित होना है।

इन दिनों किसी को भी व्यस्तता, अभावग्रस्तता जैसी सामान्य बातों को तिल से ताड़ नहीं बनने देना चाहिए। आपत्ति काल में अथवा सौभाग्य का सृजन करने वाले अवसरों पर लोग इस प्रकार न सही उस प्रकार चालू क्रिया-कलापों की व्यवस्था बना लेते हैं और जो अत्यन्त महत्त्वपूर्ण है, उसमें उपेक्षा बरतने जैसी चूक नहीं करते। मनुष्य जीवन में अनेकों प्रकार की प्रतिकूलतायें आती रहती हैं। उनके सम्बन्ध में भी तो कोई हल निकालकर काम चलाना पड़ता है। भावना होने और सूझ-बूझ से काम लेने पर कोई न कोई मार्ग ऐसा मिल ही जाता है, जिसमें निर्वाह भी चलता रहे और परमार्थ भी सधता रहे। संसार में महा मानवों ने इसी समझदारी को अपनाकर अपने उच्चस्तरीय कार्यक्रम बनाये हैं और उच्चकोटि की आदर्शवादिता अपनाकर अपने को धन्य बनाने और संसार के लिए उज्ज्वल भविष्य की संरचना करने में समर्थ, कृतकृत्य एवं धन्य हुए हैं। आज के भावनाशील दूरदर्शियों, प्राणवानों, जागरूकों को भी ऐसी ही सोच उभारनी चाहिए और समयदान की साहसिकता अपनानी ही चाहिए। युगधर्म इससे कम में सधता नहीं है।

अपनी विचारणा और गतिविधियों में आदर्शवादी परिवर्तन कर लेने पर व्यक्ति में इतनी प्रतिभा-प्रखरता उभरती है, कि उसके सहारे अति कठिन दिखने वाले कार्यों में भी हनुमान, अर्जुन जैसी भूमिकायें निवाही जा सके। परिवार को सुसंस्कारी और स्वावलम्बी बनाने भर से कर्तव्यपालन हो जाता है। आवश्यक नहीं कि कुटुम्बियों के लिए विलासिता और सम्पन्नता के ऐसे साधन जुटाने में ही अपने को खपा दिया जाय, जिससे उनका निर्वाह बिना कुछ किए ही चलता रहे। इस प्रकार मुफ्त का माल खाने वाले के पल्ले दुर्व्यसन और दुर्गुण ही पड़ते हैं।

लिप्सा और कुत्सा की हथकड़ी-बेड़ियों को थोड़ा ढीला किया जा सके, तो इतने भर से हर किसी को वह सुविधा मिल सकती है, जिसके आधार पर अपने को धन्य बनाने और संसार को सुरम्य-समुन्नत बनाने वाला श्रेय सौभाग्य मिल सके। भावनाओं में उत्कृष्टता का समावेश होते ही क्रिया-कलापों में सहज ही असाधारण परिवर्तन बन पड़ता है और साथ ही वह सुयोग-सौभाग्य सामने आ खड़ा होता है, जिसके आधार पर समय की पुकार सुनने, युग-धर्म अपनाने और अपने को धन्य बनाने के दैवी वरदान सिर पर बरसने लगे। इस विश्व का भाग्य बदल देने वाली युग परिवर्तन की इस क्रान्ति की भागीदारी लेने में, किसी भी जागृत आत्मा को आना-कानी नहीं करनी चाहिए। युगधर्म के निर्वाह में अपने हिस्से की भागीदारी पूरी करने में कायरता को आड़े नहीं आने देना चाहिए। तथाकथित शुभ चिन्तकों के दबाव-व्यवधान की भी इसीलिए चिन्ता नहीं करनी चाहिए, कि उनमें संकीर्ण स्वार्थपरता के अतिरिक्त और कुछ तथ्य होता नहीं।

समयदान किस लिए?

समयदान किस प्रयोजन के लिए? इसका उत्तर एक ही है कि प्रचलित दुर्बुद्धि को निरस्त करने और उसके स्थान पर संसार में सद्भावनाओं को अभिवर्धित करने के लिए। दूसरे शब्दों में उसे जन मानस का परिष्कार कहा जा सकता है; विचार क्रान्ति अभियान भी यही है। और भी अधिक स्पष्ट करना हो तो इसी को सत्प्रवृत्ति संवर्धन और दुष्प्रवृत्ति उन्मूलन भी कह सकते हैं। यही अपने समय की सबसे बड़ी आवश्यकता है। इन्हीं के पूरा न होने के कारण भ्रष्ट चिन्तन और दुष्ट आचरण उभरा है तथा ऐसा वातावरण बन गया है, जिसे दम घोंट देने वाला तथा हाथों को हाथ न सूझने देने वाला कुहासा ही कहा जा सकता है। इन दिनों हर क्षेत्र में इसी विभीषिका का बोलबाला है। समयदानियों को इसी प्रवाह परिवर्तन में अपने समय, श्रम, साहस और साधनों को नियोजित करना है। इसी तथ्य को मान्यता देते हुए अपना भावी कार्यक्रम निर्धारित करना है। यह नहीं सोचना चाहिए कि अपनी सामर्थ्य स्वल्प है। हर चिनगारी में प्रकारान्तर से वे सभी सम्भावनायें विद्यमान रहती हैं, जो प्रचण्ड ज्वालमाल और दावानल में दिख पड़ती हैं। आत्म बल उभरे तो सामान्य स्तर का मनुष्य भी देवदूतों जैसा असामान्य बन सकता है। इसके प्रमाण में अब तक के असंख्य महामानवों की साक्षियों प्रस्तुत की जा सकती हैं। महान उद्देश्यों  के लिए आगे बढ़ने वालों को अनुयायियों और सहयोगियों की कमी नहीं रहती। बुद्ध, गांधी, बिनोवा, शंकराचार्य, दयानन्द, विवेकानन्द आदि के महान संकल्प असफल कहां हुए। उनको साथी सहयोगियों की कमी कहां पड़ी? सत्य में हजार हाथियों के बराबर बल होता है, इस तथ्य पर हर आस्तिक को विश्वास करना ही चाहिए।

नव सृजन का कार्य इतना अधिक सुविस्तृत है, जिसमें न्यूनतम योग्यता और क्षमता का व्यक्तित्व भी अपने उपयुक्त कार्य उपलब्ध कर सकता है। केवट, शबरी, गीध, गिलहरी की कथाएं यही बताती हैं। रीछ, वानरों और ग्वाल-बालों ने भी सराहनीय श्रेय प्राप्त कर लिया था। अनपढ़ हजारी किसान ने हजार आम के उद्यान लगवाकर अपना नाम अमर कर लिया और अपने कार्य क्षेत्र को हजारी बाग नाम से प्रख्यात कर दिया। पिसनहारी विधवा द्वारा अपने श्रम से जो कुंआ व्रजभूमि में बनवाया गया था, वह अभी भी किसी बड़े तीर्थ से कम भाव श्रद्धा का केन्द्र नहीं बना हुआ है।

समय की सबसे बड़ी मांग विकृत चिन्तन और भ्रष्ट आचरण को उलटकर उसकी जगह मानवी गरिमा के अनुरूप चिन्तन, चरित्र और व्यवहार को पालने की है। यह कार्य अपने निजी जीवन से आरम्भ किया जा सकता है और अपने प्रभाव क्षेत्र में आने वाले लोगों को अनुरोध भरे आग्रह एवं तर्क और तथ्यों से भरे विचार विनिमय द्वारा, उस प्रक्रिया को अपनाने के लिए तैयार किया जा सकता है। यों संसार में पथ भ्रष्ट लोगों का ही बाहुल्य है, पर तलाश करने पर ऐसे भी मिल सकते हैं जिनमें श्रद्धा, प्रज्ञा और निष्ठा के बीजांकुर किसी न किसी मात्रा में विद्यमान है। उन्हें समेटा, संजोया, सिखाया और बदला जा सके, तो अमर-बेल की तरह शालीनता और सद्भावना भी सुविस्तृत होने में किसी से पीछे नहीं रह सकती है। इसके लिए स्थूल प्रयासों के साथ-साथ आध्यात्मिक पुरुषार्थ भी किए जाने आवश्यक हैं।

अध्यात्म उपचार भी अनिवार्य हैं

भारत के मशहूर पत्रकार—विलट्ज के संपादक श्री करंजिया, हंगरी के एक प्रख्यात वैज्ञानिक-चिन्तक मनीषी श्री आर्थर कौयस्लर से मिले। अणु शक्ति द्वारा संभावित विनाश पर चर्चा हुई। श्री कौयस्लर ने कहा ‘‘भारत को इससे परेशान होने की आवश्यकता नहीं है, क्योंकि उसके पास गायत्री मंत्र का ऐसा छत्र मौजूद है, जिसे तोड़कर कोई उसे नुकसान नहीं पहुंचा सकता।’’ शास्त्रकारों ने भी गायत्री मन्त्र की आध्यात्मिक, दार्शनिक और भौतिक प्रयोजनों में काम आने वाली शक्ति का विस्तार पूर्वक वर्णन किया है। अनुभवी साधक भी ऐसा ही कहते हैं।

यज्ञ के परमार्थ प्रधान तत्वदर्शन और वातावरण के परिशोधन एवम् परिष्कार की कितनी ही क्षमताएं होने की सुविस्तृत विवेचना हुई है। गायत्री, भारत की देव संस्कृति की जननी और यज्ञ को भारतीय धर्म का पिता माना गया है।

उक्त दोनों दिव्य क्षमताओं से सम्पन्न गायत्री यज्ञ का अपना महत्त्व है। उसके बड़े आकार वाले आयोजनों का भी विधान है और संक्षिप्त रूप में उसी के एक छोटे, किन्तु सार तत्व से अभिभूत संस्करण—‘‘दीप यज्ञ’’ की भी अपनी विशिष्ट पद्धति है।

सामयिक परिस्थितियों के सन्दर्भ में दीप यज्ञ अतीव सस्ता भी है और सर्वसाधारण द्वारा अपनाये जाने योग्य सर्व सुलभ भी। इसे अनेकानेक कर्मकाण्डों के स्थान पर प्रयुक्त भी किया जा सकता है। धर्म तन्त्र के लोक शिक्षण की प्रक्रिया का माध्यम भी इसे बनाया जा सकता है। दीपक सद्ज्ञान का प्रतीक होने से गायत्री की प्रतिमा कहा जा सकता है। यज्ञ का पारमार्थिक प्रतीक—सुगन्धि वितरण, अगरबत्ती जलाकर भी कार्यान्वित किया जा सकता है।

युग संधि के बारह वर्षों की अवधि में शान्तिकुंज के तत्वावधान में, देश विदेश में एक लाख दीप यज्ञों की योजना सम्पन्न की जा रही है। इनमें 24 करोड़ गायत्री मंत्रों का सहपाठ भी सम्मिलित है। इसका सम्मिलित प्रभाव जहां युग अवतरण की प्रक्रिया में सहायक सिद्ध होगा वहीं युग चेतना से जुड़ी हुई विचारधारा, जन-जन को हृदयंगम कराने का अवसर भी मिलेगा। यह आध्यात्मिक उपचार उन प्रयोजनों में अतीव सहायक सिद्ध होगा, जो ज्ञान-यज्ञ को—विचार क्रान्ति के रूप में विश्वव्यापी बनाये जा रहे हैं।

सुगम किन्तु प्रभावशाली सामयिक उपचार

इस प्रयोजन के लिए इन दिनों दीपयज्ञों की प्रक्रिया को व्यापक बनाया जा रहा है। इस ज्योति जागरण की प्रतीक पूजा में हर गांव, नगर, गली, मुहल्ला आलोकित किया जा रहा है। इसे धर्म तन्त्र से लोक शिक्षण का छोटा किन्तु अत्यन्त दूरगामी परिणाम उत्पन्न कर सकने वाला धर्मकृत्य भी कह सकते हैं। इस आयोजन के माध्यम से कहीं भी भावनाशीलों की एक बड़ी संख्या एकत्रित की जा सकती है और उन्हें गायत्री रूपी सद्भावना और यज्ञ रूपी सत्कर्मों की श्रृंखला के साथ संबद्ध किया जा सकता है। दीपयज्ञों को युग अवतरण के प्रभात पर्व की आरती उतारना भी कहा जा सकता है। उसकी व्याख्या विवेचना करते हुए ही उपस्थित व्यक्ति को समझाया जा सकता है कि हम सबको दीपक की तरह जलते रहने और अगरबत्ती की तरह सुगंध भरा वातावरण बनाने के लिए कटिबद्ध होना चाहिए। अग्नि की साक्षी में ऐसे व्रत संकल्प ग्रहण करने चाहिए, जो उस क्षेत्र में विद्यमान अवांछनीयताओं को निरस्त कर प्रगतिशीलता की पक्षधर सत्प्रवृत्तियों का संवर्धन कर सकें।

इन दीप यज्ञों को प्रकारान्तर से संकल्प यज्ञ भी कहा जा सकता है, जिनके साथ एकता और समता के उच्चस्तरीय सिद्धान्तों का समावेश है। नर और नारी एक समान, जाति-वंश सब एक समान; नया संसार बसायेंगे—एकता समता लायेंगे जैसे अनेक आदर्शों का समुचित समावेश है। धर्म-तन्त्र को भी अगले दिनों राजतन्त्र के समान ही समर्थ बनाया जाना है; ताकि शासन सम्पदा और सुरक्षा की अभिवृद्धि में कार्यरत रहे और धर्मतन्त्र आदर्शवादिता एवं सत्प्रवृत्ति संवर्धन की भावनात्मक आवश्यकताओं की पूर्ति करते हुए अपनी महत्ता एवं उपयोगिता सिद्ध कर सके। क्षेत्रों में इन दिनों जो कमी रह रही है, उसे पूरी करने में दीपयज्ञों के माध्यम से विनिर्मित भाव भरा वातावरण अप्रत्याशित रूप से समर्थ हो सकेगा।

धार्मिकता और उसकी प्रतीक पूजा, इन दिनों मात्र पंडा-पुरोहितों के हाथ में केन्द्रित होकर रह रही हैं। दीप यज्ञों की प्रक्रिया समस्त कर्मकाण्डों का एक मात्र प्रतीक होने की मान्यता प्राप्त कर सकती है। यह विधा अत्यन्त सस्ती और सुगम होने के कारण हर किसी के लिए क्रियान्वित किये जाने योग्य बन सकती है। प्रतीकों के माध्यम से सद्भावनाओं को उभारना ही तो धर्मतन्त्र से लोक शिक्षण का उद्देश्य रहा है। पिछले दिनों यज्ञीय कर्मकाण्ड बहुत जटिल और खर्चीला तथा एक ही वर्ण विशेष के तत्वावधान में चल सकने वाला बन गया था। अब उसे इतना सर्वसुलभ बना दिया गया है कि धार्मिकता, आध्यात्मिकता और आस्तिकता के समस्त सिद्धान्तों को इस सरल माध्यम से अत्यन्त व्यापक सार्वजनिक प्रचलन में समाविष्ट हुआ देखा जा सके।

सक्रिय परिजनों—प्रज्ञापुत्रों को इस सन्दर्भ में पांच कार्यक्रम सौंपे जा रहे हैं। इन्हें मिशन के विस्तार और नव युग के अवतरण की पृष्ठभूमि बनाने के लिए पंच-तत्वों, पांच-प्राणों, पंचाग्नि की तरह ही अतिमहत्त्वपूर्ण मानकर चलाना चाहिए। इनमें से प्रत्येक कार्यक्रम अपने आप में एक समग्र मोर्चे की तरह विविधताओं से, जिम्मेदारियों से भरा हुआ है। युग की आवश्यकता की पूर्ति, अपनी प्रतिष्ठा की रक्षा और सौभाग्य की प्राप्ति को ध्यान में रखते हुए इस दिशा में पूरी तत्परता के साथ प्रवृत्त होना चाहिए।

प्रथम कार्यक्रम

नव—सृजन के आरंभिक चरण में दीप यज्ञ आयोजनों द्वारा युगान्तरीय  चेतना का आलोक घर-घर में पहुंचाने का प्रयत्न किया जा रहा है; साथ ही उसके साथ जुड़े हुए सिद्धान्तों से सर्वसाधारण को उन्हीं की मनःस्थिति के अनुरूप अवगत कराने का प्रबल प्रयत्न किया जा रहा है। इस प्रक्रिया को व्यापक बनाने में गरीब-अमीर, शिक्षित-अशिक्षित, नर-नारी सभी का अपने-अपने ढंग का योगदान हो सकता है। अभी हमें इसी प्रक्रिया को प्राथमिकता देते हुए कदम आगे बढ़ाने चाहिए। उपस्थित लोगों में से प्रत्येक से उनकी स्थिति को ध्यान में रखते हुए, कुछ अवांछनीयता छोड़ने और कुछ आदर्शवादी विधेयक व्रत संकल्प लेने के लिए उद्यत किया जाना चाहिए। नशेबाजी, दहेज, आलस्य, अपव्यय मूढ़ मान्यताएं, कुटेवों जैसी अनेक कुप्रथाएं इन दिनों ऐसी हैं, जिन्हें हर हालत में निरस्त किया ही जाना चाहिए। समझदारी, ईमानदारी, जिम्मेदारी और बहादुरी की मान्यताएं उभारने के लिए इन दीप यज्ञों के अवसर पर प्रवचन उद्बोधन द्वारा प्रयत्न किये जाने चाहिए। सहगान कीर्तन का समन्वय भी अभीष्ट उद्देश्य की पूर्ति में असाधारण रूप से सहायक होता है। इसलिए आयोजनों में उसकी भी अनिवार्यता बनाये रखी गई है।

दीप-यज्ञ की पूर्णाहुति होते-होते स्थानीय प्रतिभावानों में से कुछ का एक संगठन गठित कर दिया जाना चाहिए, जो आगे चल कर साप्ताहिक सत्संगों की श्रृंखला अनवरत रूप से चलाते रहें और नवसृजन की विचारधारा को जन-जन तक पहुंचाने में बढ़-चढ़ कर भूमिका निभाते रहें।

युग संधि की अवधि में महापुरश्चरण साधना में प्रत्येक प्रज्ञा परिजन को भागीदार बने रहने के लिए कहा गया है। इस प्रक्रिया में गायत्री-मंत्र का जप और सूर्य का ध्यान प्रमुख है। इसे नियमित रूप से चलते ही रहना चाहिए।

इसके अतिरिक्त प्रातःकाल उठते ही शान्तिकुंज पहुंचने का ध्यान करना, वहां से सम्पर्क साधना-प्रेरणा प्राप्त करना और अभिनव प्रकाश लेकर वापिस लौटने की मानसिक ध्यान प्रक्रिया को भी संजोए रहना चाहिए। इस उपक्रम को भी सृजन शिल्पियों को आवश्यक नित्य नियम की तरह अपनाए रहना चाहिए।

द्वितीय कार्यक्रम

दूसरा कार्यक्रम है—विचार क्रान्ति अभियान। नव-युग में जन-सामान्य को अपनी विचारणा और कार्य पद्धति में क्या सुधार और क्या अभिवर्धन करना चाहिए? इसकी सुनियोजित रूपरेखा युग निर्माण योजना, मथुरा और शान्तिकुंज हरिद्वार द्वारा अत्यन्त सस्ते और सारगर्भित मार्गदर्शन से परिपूर्ण बनाकर प्रकाशित की गई हैं। इसे अपने क्षेत्र के हर शिक्षित को बिना मूल्य पढ़ने देने और दुबारा जाकर वापिस लेने की झोला पुस्तकालय प्रक्रिया हर प्रज्ञापुत्रों को अपनाने के लिए कहा गया है। नित्य दो घंटे का समय इसी प्रयोजन के लिए लगाया जाता रहे, तो उतने समय में प्रायः 20 व्यक्तियों से इस निमित्त सम्पर्क साधा जा सकता है। सात दिनों के लिए सात क्षेत्र चुन लिए जायं तो 140 व्यक्तियों से सम्पर्क सध सकता है और युग साहित्य पढ़ाने-वापिस लेने का सिलसिला चल सकता है। जो लोग पढ़ने के लिए पुस्तकें लें, उन्हें इसके लिए भी सहमत किया जाय कि वे कम से कम पांच शिक्षितों को उपलब्ध पुस्तक को पढ़ाने के लिए दिया करेंगे एवं अनपढ़ों को सुनाया करेंगे। इस प्रकार 140×5=700 व्यक्ति एक प्रज्ञा पुत्र के झोला पुस्तकालय से लाभान्वित होते रहेंगे और युग परिवर्तन के लिए जो बताया एवं कहा जा रहा है, उसकी प्रेरणा प्राप्त करते रहेंगे। इसी बात को यों भी समझा जा सकता है कि एक झोला पुस्तकालय संचालक, युग प्रशिक्षक की भूमिका निभायेगा और यह मानेगा कि 700 छात्रों का नियमित अध्यापन करने वाला विद्यालय चला रहा है। यह इतना बड़ा काम है कि उसकी भावी परिणति की कल्पना करने भर से रोमांच हो आता है।

इस युग विद्यालय को चलाने के लिए थोड़ी अर्थ व्यवस्था भी करनी पड़ेगी। यह कार्यभार भी समयदानियों के जिम्मे ही किया गया है कि वे न्यूनतम 20 पैसा नित्य निकाला करें और उसे एक डिब्बे में जमा किया करें। यह राशि महीने भर में छै रुपये जितनी हो जाती है। इसी पैसे से युग साहित्य और मिशन की पत्रिकायें इतनी आ सकती हैं जिनसे 700 शिक्षार्थियों को बिना जेब से एक पैसा खर्च किये पाठ्य पुस्तकों का लाभ निरन्तर मिलता रहे। दो घंटे के समयदान के अतिरिक्त 20 पैसा नित्य का अंशदान निकालना भी सृजनशिल्पियों के जिम्मे किया गया है। विचार क्रान्ति का सिलसिला इतने भर से अग्रगामी होता रह सकता है।

विचार क्रान्ति अभियान के अन्तर्गत सद्विचारों तथा सुसंस्कारों की स्थापना का कार्य हर स्तर पर किया जाना है। जहां व्यवस्था बन सके, वहां बच्चों को स्कूल से छुट्टी पाने के उपरान्त बचने वाले खाली समय में ‘‘बाल संस्कार शालाएं’’ चलायी जायें। जिनमें स्कूली पाठ्यक्रम को होमवर्क की तरह ही पूरा कराने के अतिरिक्त स्काउटिंग आदि ऐसे अन्य विषयों की शिक्षा दी जानी चाहिए, जो विकास के लिए अनिवार्य रूप से आवश्यक है। स्वास्थ्य, शिष्टाचार आदि ऐसे ही विषय हैं। स्कूली पाठ्यक्रम तो स्कूलों में किसी प्रकार पूरे करा भी दिए जाते हैं, किन्तु इन अति महत्त्वपूर्ण विषयों का शिक्षण विचार क्रान्ति अभियान के अन्तर्गत ही किया जाना है।

तृतीय कार्यक्रम

तीसरा कार्यक्रम है—महिला जागरण। आधी जनसंख्या को अबला, कामिनी, कैदी जैसी स्थिति से उबार कर उसे अगले दिनों इस योग्य बनाया जाना है कि वह एक समग्र मनुष्य स्तर की भूमिका निभा सके। शिक्षा, स्वावलम्बन और विवेकशीलता की दृष्टि से उसे समर्थ एवं सुयोग्य बना जाना है। इसके लिए अनेक प्रयास किये जाने हैं, जिनके आधार पर हर घर में गृह-लक्ष्मी का अवतरण संभव हो सके। घरेलू काम-काज सब लोग मिल-जुल कर करने लगें, तो जहां पूरे परिवार को सद्गुणों की शिक्षा मिलेगी, वहां महिलाएं भी थोड़ा अवकाश पाकर अपना, अपने परिवार का और समाज का उत्कर्ष करने में कुछ ऐसा कर सकेंगी, जिसे चमत्कारी कहा जा सके। परिवारों को नर-रत्नों की खदान बनाने के लिए घर-परिवार को शालीनता के वातावरण से ओत-प्रोत होना चाहिए। इस प्रक्रिया को सुविकसित नारी ही कर सकती है। अगले दिनों महान आत्मायें नव सृजन में योग देने के लिए अवतरित होने वाली हैं। वे भी इन प्रगतिशील महिलाओं के आंचल से ही उपजेंगी। समर्थ नारी, समाज और शासन में अपना उचित स्थान प्राप्त करने के उपरान्त इतना कुछ कर सकेंगी, जिसके आधार पर हर क्षेत्र में अनेक गुनी प्रगति हुई देखी जा सके। इक्कीसवीं सदी ‘मातृ शतक’ के नाम से निर्धारित हो चुकी है। उसे प्रत्यक्ष देखने के लिए नारी जागरण की निर्धारित योजना को इन्हीं दिनों कार्यान्वित करने की आवश्यकता है। उसे शिक्षित, मुखर तथा प्रतिभावान बनाना है, ताकि शासन, समाज और नव निर्माण की अनेकानेक आवश्यकताओं को पूरा कर सके। इस प्रयोजन के लिए हमें सर्व-प्रथम अपने घर की महिलाओं को अग्रिम पंक्ति में खड़े करना चाहिए; ताकि अन्य अनेकों को सहयोग देने, अनुकरण करने के लिए अभीष्ट उत्साह एवं मार्गदर्शन मिल सके।

महिलाओं के पास मध्याह्न में बारह से चार बजे के बीच प्रायः अवकाश रहता है। उसमें शिक्षा संवर्धन, कुटीर उद्योग, परिवार निर्माण, कुरीति निवारण, सर्वतोमुखी महिला विकास की रूप-रेखा आदि विषय पढ़ाए जाने चाहिए। इन परिस्थितियों का प्रबंध सेवा भावी शिक्षित महिलाओं को सौंपा जाय। वे ‘महिला प्रशिक्षण’ की व्यवस्था अधिक अच्छी तरह बिठा सकती हैं।

अवांछनीयता का उन्मूलन भी

विचार क्रान्ति का एक पक्ष है वांछित विचारों-संस्कारों की स्थापना और दूसरा पक्ष है अवांछनीयता का निवारण। इसके लिए असहयोग, विरोध-संघर्ष जैसे सूत्रों का भी उपयोग करना पड़ सकता है। कुछ अवांछनीयताएं, कुरीतियां, मूढ़ मान्यताएं ऐसी हैं जिनके कारण सर्व साधारण का असामान्य अहित होता है। इनके विरोध में वातावरण बनाना चाहिए। समझाने-बुझाने, दुष्परिणामों से अवगत कराने, असहयोग करने, दबाव डालने जैसे अनेक उपाय ऐसे हैं, जिनका आश्रय लेकर दुष्प्रवृत्तियों के उन्मूलन का कार्य भी भली प्रकार होता रह सकता है।

नशेबाजी का शिकार होने वालों को अपने शारीरिक स्वास्थ्य— मानसिक संतुलन बिगड़ने, सामाजिक अपमान, आर्थिक अपव्यय परिवार पर बुरा प्रभाव आदि की अनेकानेक हानियां उठानी पड़ती हैं। इनसे व्यक्ति और समाज को जो नुकसान उठाने पड़ते हैं, उन्हें और अनेकों को समय रहते सावधान करके बचाया जा सकता है। उनके स्वास्थ्य, धन और चरित्र की रक्षा की जा सकती है।

धूमधाम वाली शादियों में दहेज, जेवर और बारात, प्रीतिभोज जैसे इतने निरर्थक अपव्यय होते हैं कि इनमें दोनों ही पक्षों का कचूमर निकल जाता है। अर्थव्यवस्था चौपट होती है तथा गरीबी बेईमानी के गर्त में गिरना पड़ता है। संबंधियों के बीच दरार पड़ती है और सुयोग्य जोड़े मिलने में भारी अड़चन उत्पन्न होती है। अस्तु बिना खर्च की शादियों का ही प्रचलन होना चाहिए। शान्तिकुंज में भी ऐसे आदर्श विवाह सम्पन्न होते रहते हैं। अच्छा हो सुयोग्य जोड़े आसानी से ढूंढ़ने के लिए उपजाति की सीमा में ही सीमित रहने की बालहठ छोड़ दी जाय और बड़ी जाति के अन्तर्गत मिली हुई छोटी-छोटी उपजातियों को तो इस सन्दर्भ में एक मान ही लिया जाय।

लड़की वाले तो इस सुधार पर आसानी से सहमत हो जाते हैं, पर लड़के वाले प्रायः लोभ वश नखरे दिखाते हैं। इसमें झूठी शान भी जोड़ते हैं। अस्तु मिशन के प्रभाव क्षेत्र में जितने भी लोग आते हों, कम से कम उनमें से प्रत्येक को ही तो प्रयत्न करना चाहिए कि लड़के पर तो दहेज और धूमधाम का आग्रह किसी भी हालत में न करेंगे। इस प्रकार मुख्य अड़चन दूर हो जाने पर सादगी के विवाहों का प्रचलन चल पड़ने में कोई कठिनाई न रहेगी। बारात में परिवार के दस-पांच लोग ही जाया करें। लौटने पर यदि स्वजनों को स्वल्पाहार कराना आवश्यक जान पड़े तो उतना भर किया जा सकता है।

भाषा, क्षेत्र, प्रान्त, जाति आदि के नाम पर जो विलगाव अपने समाज में पनपा है, उसका भी अन्त होना चाहिए। लोक-मानस में एकता और समता के बीज बोये जाने चाहिए, ताकि हम सब समर्थ राष्ट्र के नागरिक होने का गर्व कर सकें।

मृतक-भोज, पर्दा-प्रथा, जाति-पांति, ऊंच-नीच, बाल-विवाह, भिक्षा-व्यवसाय, भाग्यवाद, कुरीतियों की परम्परा जैसी अनेकों मूढ़मान्यताएं हैं, जिनके बदले जाने की आवश्यकता है। इनको स्वयं तो मान्यता देनी ही नहीं चाहिए, अन्यान्यों को भी इन हठवादियों से निरत होने के लिए समझाया जाना चाहिए। जो कुरीतियों से चिपके हों, उन्हें समर्थन और सहयोग देने की भी भूल नहीं करनी चाहिए।

जिनके जीवन में लोभ, व्यामोह, अहंकार, अपव्यय, आलस्य, कटु भाषण, अनुशासन का उल्लंघन जैसी अनेकों बुराइयां, दृष्टिकोण एवं आचरण में घुसी बैठी होती है, उन्हीं के कारण प्रगति का मार्ग रुका पड़ा रहता है। अस्तु आत्म-परिष्कार के लिए अपने पूर्वाग्रहों से भी संघर्ष करने की आवश्यकता है। सारी सामर्थ्य स्वार्थ-साधन में ही खपा देना, लोक-मंगल के लिए समयदान और अंशदान प्रस्तुत करने के कर्तव्य पालन में बहानेबाजी करना भी ऐसी अदूरदर्शिता है जिसे हर कीमत पर हटाया जाना चाहिए। अपने आप में पूर्ण सामर्थ्य से लड़ते हुए, अर्जुन की तरह आन्तरिक महाभारत जीतने के लिए कमर कसनी चाहिए। सहयोग आवश्यक है। सेवा-धर्म अपनाना भी ठीक है। क्षमा, दया आदि की उपयोगिता से भी इनकार नहीं किया जा सकता; पर साथ ही यह भी गांठ बांध लेनी चाहिए कि अनीति और दुष्टता के साथ मिल-जुलकर संघर्षरत रहने का भी और कोई विकल्प नहीं है।

चतुर्थ कार्यक्रम

चौथा कार्यक्रम है—तीर्थ यात्रा। यह सदा से धर्म प्रचार की पद यात्रा के रूप में ही सम्पन्न होती रही है। पुण्य फल उसी का है। वाहनों में द्रुतगति से दौड़ लगाना और दर्शन की झांकी तथा डुबकी लगाने की चिह्न पूजा करके लौट आना, मात्र लकीर पीटने जैसी आत्म प्रवंचना है। धर्म प्रचार के लिए परिभ्रमण करना, जन-सम्पर्क साधना और आदर्शों की धर्म-धारणा को व्यापक बनाना, इसी में तीर्थ-यात्रा के पुण्यफल का सच्चा समावेश है। अभी भी कांवर में गंगा जल लेकर पद यात्री इसी प्रयोजन के लिए निकलते हैं। किसी क्षेत्र विशेष की परिक्रमाएं होती रहती हैं। ‘चरैवेति’ का सिद्धान्त इसी प्रयास के साथ जुड़ा हुआ है।

दैनिक तीर्थ-यात्रा के लिए ज्ञान रथ घुमाने की बात सर्वोत्तम है। उसमें युग साहित्य, लाउड स्पीकर, टैपरिकार्डर जैसे उपकरण रहते हैं, जो रास्ते में मिलने वालों को युग संगीत एवं युग-धर्म के प्रेरणा भरे प्रवचन सुनाते चलते हैं। ज्ञान के प्रत्यक्ष देवता—युग साहित्य को देखने, जानने का अवसर मिलता है। झोला पुस्तकालय की पढ़ाने, देने और वापिस लेने की प्रक्रिया भी चलती रहती है। जो चाहते हैं वे कुछ खरीद भी लेते हैं। इस आधार पर नये विचारवानों से सम्पर्क सधता है और युग सृजन के लिए नया क्षेत्र मिलता है। ज्ञानरथ घुमाना एक तरह से चलती-फिरती प्रज्ञापीठ बना लेने जैसा पुण्य कार्य भी है। इसके निर्माण में इतनी ही पूंजी लगती है जिसे आसानी से मध्यम वृत्ति का व्यक्ति वहन कर सकता है। यह व्यवस्था अपने निकटवर्ती गांव मुहल्लों में तो अति सरलतापूर्वक चल ही सकती है।

कुछ और बड़ा क्षेत्र अपनी तीर्थ यात्रा में सम्मिलित करना हो, तो इसके लिए साइकिल-यात्रा द्वारा निकटवर्ती ग्रामों को सीमा-क्षेत्र बनाकर कार्यरत हुआ जा सकता है। एक और साथी मिल सके तो दो सह यात्रियों की तीर्थ-यात्रा और भी मनोरंजक एवं प्रभावशाली बन सकती है। जिन्हें हर रोज निकलने का अवकाश न हो, वे सप्ताह में एक दिन तो इसके लिए निर्धारित कर ही सकते हैं।

यात्रा पथ में पड़ने वाली दीवारों पर आदर्शवाक्य लिखते चलने की रीति नीति अपनानी चाहिए। गेरू या काले रंग में गोंद मिलाकर बांस की कूची या बालों के ब्रुश से यह लिखने का क्रम सरलतापूर्वक चलता रह सकता है। दीवार लेखन के चार प्रमुख आदर्शवाक्य यह हैं— 1. इक्कीसवीं सदी—उज्ज्वल भविष्य। 2. नर और नारी एक समान—जाति वंश सब एक समान। 3. हम बदलेंगे युग बदलेगा—हम सुधरेंगे युग सुधरेगा। 4. नया संसार बनायेंगे—एकता, समता लायेंगे।

कुछ दिन के अभ्यास से उपरोक्त वाक्यों को सुन्दर लिपि में लिखने में सफलता मिल सकती है। इस तीर्थ-यात्रा में अधिक साइकिल यात्री सम्मिलित हो सकें तो और भी अच्छा। उपरोक्त चारों वाक्यों के ‘स्टीकर’ भी बने हुए हैं। उन्हें दरवाजों, दुकानों, दफ्तरों, कारखानों आदि में लगाया जा सकता है। इनका मूल्य किन्हीं उदार व्यक्तियों की सहायता से भी पूरा किया जा सकता है या फिर इन सस्ते स्टीकरों को बेचा भी जा सकता है। प्रयत्न यह होना चाहिए कि हर विचारशील के घर में यह स्टीकर लगे दिखाई दें। बाजारों में कोई दुकान खाली न रहे। मंदिर, धर्म-शालाओं, पार्कों के गेटों पर भी इनको चिपकाया जाय। यह उपक्रम अपनाया जाय तो, दर्शकों के मस्तिष्क में एक नयी हलचल उत्पन्न करने—वाला सिद्ध होता है।

साइकिल यात्री जहां कहीं भी कुछ समय ठहरें, वहां बिगुल आदि बजाकर समीपवर्ती लोगों को एकत्रित कर लें और सहगान-कीर्तन का माहौल खड़ा कर दें। हो सके तो निर्धारित कीर्तन में सन्निहित भावों की संक्षिप्त व्याख्या भी करते चलें। इससे कीर्तन और सत्संग प्रवचन के दोनों उद्देश्य पूरे हो सकते हैं। यह प्रक्रिया सवेरे घर से निकलने और रात तक लौट आने के क्रम में भी चलती रह सकती है। यदि संभव हो तो एक सप्ताह का भी कार्यक्रम बनाया जा सकता है। पूर्व सूचना भेज देने पर स्थानीय लोगों का सहयोग भी निर्धारित समय पर मिलता रह सकता है। लोग इकट्ठे भी मिल सकते हैं और ठहरने, खाने आदि का सहयोग भी प्रसन्नता पूर्वक कर सकते हैं।

सस्ता प्रचार साहित्य भी इस प्रवास में बेचते या वितरित करते चलने की बात भी बन सकती है। विनिर्मित प्रज्ञापीठों को तो अपने पास इस प्रयोजन के लिए दो साइकिलों की निजी व्यवस्था भी रखनी चाहिए। प्रज्ञामंडलों के लिए भी इतना प्रबन्ध कर लेना कुछ कठिन नहीं है। दो साइकिलें अपनी हों तो समयदानियों के माध्यम से नियमित साइकिल यात्रायें चलती रह सकती हैं। उत्साह पैदा होते ही बड़ी संख्या में लोग अपनी साइकिलें लेकर इन यात्रियों में साथ चल पड़ते हैं।

पंचम कार्यक्रम

पांचवां और अंतिम चरण है—शान्ति कुंज के प्रशिक्षण सत्रों में सम्मिलित होते रहने का नियम बनाना। अपने सम्पर्क क्षेत्र के शिक्षितों और समर्थों को भी इस शिक्षण प्रक्रिया से लाभान्वित होने के लिए प्रोत्साहित करते रहना। निवास, भोजन आदि का वहां समुचित प्रबन्ध है। शिक्षण में वे सभी पाठ्यक्रम सम्मिलित हैं, जिनके आधार पर आत्म-परिष्कार, परिवार में सत्प्रवृत्ति संवर्धन और समाज का अभिनव निर्माण जैसी सभी सामयिक आवश्यकताओं की पूर्ति संभव हो सके। इन प्रयासों के आधार पर व्यक्तित्व का निखार और प्रतिभा परिवर्धन का असाधारण लाभ हर किसी को मिलता है।

इक्कीसवीं सदी में लोक व्यवस्था का कायाकल्प जैसा महान परिवर्तन होने जा रहा है। इस ईश्वरीय कार्य में सहयोग देने वाले संसार के महामानवों की तरह विशिष्टता, यशस्विता और गौरव गरिमा एवं आत्मसंतोष का असाधारण लाभ प्राप्त कर सकेंगे। इसलिए आपत्ति काल की तरह निजी लाभों में कटौती करते हुए भी, इस गंगावतरण जैसी प्रक्रिया में भागीदार बनने के लिए हर प्राणवान को साहस जुटाना चाहिए। यह ऐतिहासिक अलभ्य अवसर निकल जाने पर करवट बदलने वाले आलसियों को अपनी अदूरदर्शिता के लिए पछताना ही शेष रह जायेगा।

महाकाल का आमंत्रण स्वीकार करने और युग धर्म के निर्वाह की उमंग आने पर किसे, किस प्रकार क्या करना चाहिए, इसका निर्धारण और प्रशिक्षण इन नौ दिवसीय सत्रों में कम समय होते हुए भी जितना अधिक संभव है, उतना मिल जाता है। हर व्यक्ति की अपनी मनःस्थिति और परिस्थिति होती है। योग्यता, क्षमता और अनुभव-अभ्यास में भी अन्तर पाया जाता है। इन सब बातों को ध्यान में रखते हुए इन नौ दिवसीय सत्रों में वह सिखाया जा सकता है, जो उच्चस्तरीय स्वार्थ और परमार्थ को समन्वित कर सके और कम से कम अपने उज्ज्वल भविष्य के निर्धारण में आवश्यक आलोक प्राप्त कर सके। इस सत्र साधना को एक प्रकार से बैटरी चार्ज करा लेने जैसी प्रक्रिया समझा जा सकता है। इनमें सम्मिलित कराने के लिए अपने प्रभाव क्षेत्र में से ढूंढ़-ढूंढ़ कर ऐसे मनस्वी—ओजस्वी, नर—नारियों को तो भेजना ही चाहिए, जो नवयुग के निर्माण में कुछ कर सकने की योग्यता वाले व्यक्तित्व सम्पन्न हों।

दीप यज्ञ आयोजन हर वर्ष, हर गांव मुहल्ले में सन् 2000 तक लगातार होते रहेंगे। इसके लिए मंच संभाल सकने वालों की हजारों की संख्या में आवश्यकता पड़ेगी। वे न केवल अपने यहां के, वरन् समीपवर्ती अनेकानेक आयोजनों को भी उभारते संजोते, सम्भालते रहें। ऐसे कार्यकर्त्ता अब सभी प्रज्ञा केन्द्रों को अपने-अपने यहां उभारकर, स्वावलम्बी बनाने का प्रयत्न करना चाहिए। शान्तिकुंज की प्रचार गाड़ियां हर वर्ष होने वाले लाखों आयोजनों में न पहुंच सकेंगी। अपने अपने क्षेत्र के प्रतिभाशाली नर-नारी ही उस प्रयोजन की पूर्ति कर लिया करेंगे। भविष्य की सम्भावनाओं को देखते हुए अपने यहां से ऐसा नेतृत्व उभारना चाहिए जो शिक्षित, समर्थ, भावनाशील एवं मिशन के कार्यक्रमों से पूर्ण परिचित हों। उन्हें शान्तिकुंज के एक माह वाले सत्रों में से किसी में भेजकर नये उत्तरदायित्व संभालने में सक्षम बना लेना चाहिए।

सुयोग्य होने पर प्रशिक्षण में भाग लेने नर और नारी दोनों ही आ सकते हैं, पर उन्हें छोटे बच्चों तथा अशिक्षित, असमर्थों की मंडली साथ लेकर नहीं आना चाहिए। इससे भीड़ को पर्यटक का मनोरंजन नहीं मिलता और शिक्षार्थियों का मानस तथा समय उस कार्य में नहीं लगता जिसके लिए उन्हें बुलाया गया था। एक महीने के सत्र में मात्र चुने हुए लोग ही बहुत सोच विचार कर भेजने चाहिए; ताकि वे क्षेत्रीय आवश्यकता को पूरा करने का स्तर साथ लेकर वापस लौट सकें।

इन दिनों प्राणवान प्रज्ञापुत्रों को जिन उत्तरदायित्वों के निर्वाह में कटिबद्ध होना है, उनकी चर्चा ऊपर की पंक्तियों में की जा चुकी है। पांच चरणों में समूचे क्रिया-कलापों का विभाजन किया गया है।

(1) दीपयज्ञ आयोजन द्वारा गांव-गांव, मुहल्ले-मुहल्ले नवयुग का संदेश पहुंचाना और प्रगतिशील लोगों को प्रज्ञामंडल के अन्तर्गत गठित करके उनके माध्यम से साप्ताहिक सत्संगों का उपक्रम नियमित रूप से चलाना।

(2) विचार क्रान्ति अभियान— युग चेतना के आलोक से जन-जन को अवगत एवं संबद्ध कराना। इस हेतु समयदान और अंशदान की उदार साहसिकता उभारना। नव निर्माण के अन्तर्गत आने वाले विचारों से जन-जन को, शिक्षितों और अशिक्षितों सभी को प्रभावित करना। इसी योजना के अन्तर्गत झोला पुस्तकालय, ज्ञान-रथ को चलाते रहने के लिए संकल्पपूर्वक कटिबद्ध होना।

(3) नारी जागरण— आधी जनसंख्या को अपंग, अबला और क्रीतदासी की दयनीय दुर्दशा से उबार कर एक पूर्ण मनुष्य स्तर की समर्थता एवं विशेषता से सम्पन्न करना। इसके लिए अपने प्रभाव क्षेत्र की महिलाओं को आगे बढ़ाना और उनमें नारी शिक्षा, स्वावलम्बन जैसे कार्यों में रुचि उत्पन्न करना। व्यक्तित्व विकास, परिवार निर्माण एवं समाज सेवा के कार्यों में महत्वपूर्ण योगदान दे सकने के योग्य बनाना। इसे जनसंख्या के वरिष्ठ अर्धांग को नयी शक्ति के रूप में उभरने विकसित होने का अवसर देना भी कहा जा सकता है।

(4) तीर्थयात्रा। जन सम्पर्क साधने और उस परिकर में मानवी गरिमा के अनुरूप श्रद्धा उभारने का प्रबल प्रचलन करना। इस प्रयोजन के लिए ज्ञानरथ घुमाना—पदयात्रा या साइकिल यात्रा के रूप में प्रवास के लिए परिव्राजक रूप में निकालना। दीवारों पर आदर्श वाक्य लिखना, सहगान के माध्यम से नव सृजन के सिद्धान्तों को उपस्थित जनों के गले उतारना। विचारशीलों के घरों में आदर्श वाक्यों के स्टीकर चिपकाने— जैसे अनेक कार्यक्रम इस उद्देश्यपूर्ण तीर्थयात्रा के प्रमुख कार्यक्रम हैं।

(5) शान्तिकुंज में सदा चलते रहने वाले नौ दिवसीय एवं एक माह सत्रों से युग सृजन में महत्त्वपूर्ण भूमिका निभा सकने की योग्यता प्राप्त करना। इस हेतु क्षेत्र के प्रतिभाशाली नर-नारियों को उत्साहित करके लाभान्वित कराना। सत्रों की स्वीकृति मिलने पर ही चलने की तैयारी करनी चाहिए। बिना स्वीकृति के किसी को भी नहीं आना चाहिए।

उपरोक्त पंचसूत्री योजना को सफल बनाने के लिए हर प्राणवान प्रज्ञापुत्र को विशेष रूप से आमंत्रण और उत्साहित किया जा रहा है। प्रयत्न यह होना चाहिए कि इस जानकारी को सीमित न रख कर अपने प्रभाव क्षेत्र में आने वाले सभी विचारशीलों को अवगत कराया जाय और उनके साथ सम्पर्क जारी रखा जाय, जिसके प्रभाव से वे भी युगसृजन की भागीदारी में यथास्थिति सम्मिलित होने की मनःस्थिति तक पहुंच सकें।

महान लक्ष्य—तीव्रतर गति

एक से पांच, पांच से पच्चीस, पच्चीस से छः सौ पच्चीस जैसी पांच कदम आगे बढ़ने की प्रक्रिया अपना कर, अपने ही परिकर को भारत की 80 करोड़ जनता और संसार की प्रायः 600 करोड़ जनसंख्या के सम्पर्क तक पहुंचाना। इस प्रकार समयानुसार विस्तार प्रक्रिया के द्वारा, उन सबके अन्तःकरण अवचेतना की स्थिति से उबारना संभव होगा, ऐसी आशा अपेक्षा रखनी चाहिए। यह अभियान शान्तिकुंज से आरम्भ भर हुआ है; पर उसका विस्तार तो देशव्यापी—विश्वव्यापी होकर रहेगा। सभी को उसी प्रवाह के अनुरूप गतिविधियां गतिशील करने के लिए प्रबल प्रयास करना है। इसके लिए इतना और भी आवश्यक होगा कि प्रस्तुत अभियान को सभी भाषा भाषियों के क्षेत्र में प्रवेश करा सकने वाले साधन जुटाने की तैयारियां अभी से आरम्भ की जायें। उस संकल्प पूर्ति के लिए अपने क्षेत्र में अपनी ओर से जो कुछ कर सकना संभव हो उसे पूरी शक्ति से सम्पन्न करें।

भाषायी विभाजनों में बंटी हुई दुनिया एक प्रकार से अधिकांशतः दो पाटों के भीतर बंटी हुई घिरी बैठी है। प्रस्तुत अभियान विश्वव्यापी है। उसे व्यापक बनाने के लिए यह आवश्यक है कि हर भाषायी क्षेत्र से प्रज्ञापुत्र निकलें और उस कठिनाई का समाधान करें जो मिशन को व्यापक बनाने में प्रमुख रूप से बाधक बन रही हैं।

युग सृजन साहित्य प्रधानतया हिन्दी में ही छपा है। अन्य भाषाओं में उसके थोड़े से अनुवाद हुए हैं। समय की आवश्यकता है कि जो कुछ महत्वपूर्ण सृजा और लिखा गया है, उस समूची विचारधारा को हर भाषायी क्षेत्र में प्रवेश पाने का अवसर मिले। इसमें पूंजी, योग्यता और प्रतिभा तीनों की ही आवश्यकता पड़ेगी। इसे जुटाना भी उन्हीं का कर्तव्य है जो गाड़ी को धकेलकर यहां तक ले आये हैं। उन्हें ही अपने साथियों समेत जुट कर अभीष्ट लक्ष्य के उच्च शिखर तक पहुंचाना है।

विचार परिष्कार के लिए इन दिनों दृश्य और श्रव्य के रूप में युग चेतना को सुविस्तृत करने की भी महत्ती आवश्यकता है। इसके लिए वीडियो और टैप रिकॉर्डर का माध्यम ऐसा है जिसे मध्यम वृत्ति के लोग भी चला सकते हैं। फिल्में यों आज की स्थिति में भाव प्रेरणा का सशक्त माध्यम है; पर उसके लिए आवश्यक पूंजी और प्रतिभा के आगे आने में देर लग सकती है। तब तक की प्रतीक्षा न कर के हमें वीडियो और टेपरिकॉर्डर से ही प्रचार मंडलों का काम लेना चाहिए।

संसार अनेक समस्याओं से घिरा है। वे अपने समाधान चाहती है। नव सृजन की समानान्तर भावी आवश्यकताओं तथा उनकी पूर्ति के लिए आवश्यक मार्गदर्शनों की सामयिक व्यवस्था किये जाते रहना निरन्तर अभीष्ट रहेगा। इस प्रयोजन की पूर्ति का मध्य बिन्दु अभी हिन्दी भाषा में छपने वाली मासिक पत्रिका ‘‘अखण्ड ज्योति’’ ही है, जो शान्तिकुंज से लिखी जाती और मथुरा में छपती है। इसे पढ़ने और पढ़ाने वाले इतनी अधिक संख्या में होने चाहिए कि वे अपने-अपने सम्पर्क एवम् प्रभाव क्षेत्र को प्रस्तुत निर्धारणों से निरन्तर अवगत कराते रह सकें। इसे प्रकाश की प्रेरणा उभारने वाले तंत्र की निरन्तर निःसृत होने वाली वाणी कहा जा सकता है। इसके पाठक इतने होने चाहिए जिसका आंकलन वर्तमान में कुछ लाख तक की सीमा में सीमित न रहे; वरन् वह करोड़ तक पहुंचे। संसार में अनेक पत्रिकायें इतनी संख्या में प्रकाशित भी हो रही हैं। अखण्ड-ज्योति के पाठक हिन्दी भाषी क्षेत्र में भी इक्कीसवीं सदी तक इक्कीस लाख तक जा पहुंचे तो उसे न तो अत्युक्ति मानना चाहिए और न असंभव कल्पना कहना चाहिए। आवश्यकता इतनी भर है कि वर्तमान पाठक यदि सचमुच उसे पसंद करते हैं, तो हर साल नये चार ग्राहक बढ़ाकर, एक से पांच बनाने की योजना में अपनी सक्रिय भागीदारी के अनुबंध का निर्वाह कर दिया करें।

जहां दीपयज्ञों, झोला पुस्तकालयों आदि के माध्यम से युग-चेतना का प्रवाह द्रुतगामी बनाया जा रहा है, वहां उसी की एक कड़ी यह भी होनी चाहिए कि अखण्ड ज्योति का हर सदस्य अपने नाम पहुंचने वाली पत्रिका को दस अन्यों को पढ़ाते रहा करें। इस प्रकार एक साल पढ़ाते रहने के बाद, उनमें से पांच की श्रद्धा को इतनी विकसित कर लिया करें कि उसे स्वयं सदस्य बनने की आवश्यकता अनुभव होने लगे। मिशन की विचारधारा और कार्यपद्धति का प्रधानतया इसी माध्यम से इतना विस्तार हो सका है। आगे भी इस माध्यम को और भी अधिक समर्थ बनाना, प्रभाव क्षेत्र बढ़ाना, समय की मांग को पूरी करना है।

बड़े कार्यों के लिए बड़े साधन ही नहीं बड़े व्यक्तित्व भी चाहिए। बड़ी प्रतिभायें प्रायः बड़े सरंजाम जुटाती और बड़ी आवश्यकताओं को पूरी करने में समर्थ होती रही हैं। अपने समय की यों सर्वोपरि शक्ति शासन सत्ता की मानी जाती है, पर उस एक को ही सर्वांगपूर्ण, सर्व-समर्थ नहीं मान लेना चाहिए। कोई अन्य वर्ग भी हैं जो जन मानस को आन्दोलित करने में समर्थता सिद्ध करते रहे हैं। इन प्रतिभा क्षेत्रों का सम्बन्ध युग सृजन मिशन के साथ किसी न किसी रूप में जुड़ सके, इस चेष्टा से भी उदासीन नहीं रहना चाहिए।

1. साहित्यकार, 2. कलाकार, 3. सम्पत्तिवान, 4. मनीषी, 5. संगठन कर्ता एवम् प्रवक्ता; यह पांचों भी ऐसे वर्ग हैं जिन्हें अपने समय की प्रमुख शक्तियों में गिना जा सकता है। यों उपरोक्त पांच प्रचंड धाराओं ने अपने-अपने क्षेत्र में आश्चर्यजनक सफलतायें पायी हैं, पर उन्हें समय की सबसे महत्त्वपूर्ण आवश्यकता के साथ जोड़ा नहीं जा सका। अब इस निमित्त भी प्रयासों में शिथिलता नहीं रहने देनी चाहिए? जिनकी पहुंच इन वर्गों में हो, उन्हें समय की आवश्यकता से अवगत कराना और सहयोग हेतु कुछ कदम बढ़ाने के लिए सहमत कराना चाहिए।

शासकों के पास यों शक्ति की कमी नहीं, पर उसका नियोजन प्रायः सुरक्षा व्यवस्था और सम्पन्नता जैसे कुछ थोड़े ही संदर्भों तक सीमित होकर रह गया है। उसे अनुभव, अभ्यास और रुझान भी प्रायः इसी स्तर का उपलब्ध है। इसलिए युग परिवर्तन जैसी चेतनात्मक योजनाओं को सफल बनाने की प्रधानतया युग मनीषियों की ही जिम्मेदारी है। यों सहयोग तो इस पुण्य प्रयोजन में किसी का भी उपयोगी सिद्ध हो सकता है।

पुरातन गरिमा का नवीन संस्करण

ध्यान रहे कि प्रज्ञा अभियान बुद्ध के धर्म चक्र प्रवर्तन का उत्तरार्ध है। उसे पूर्वार्ध से भी अधिक व्यापक विस्तृत सशक्त और प्रभावी बनकर रहना है। उस समय कुछ प्रतिभाशाली समर्थकों ने उस प्रेरणा-ऊर्जा को व्यापक बनाने के लिए अपने आपको समर्पित कर दिया था। उसी का प्रभाव था कि भारतीय उपमहाद्वीप एवं सुदूर पूर्व सहित लगभग सारा एशिया उसके प्रभाव की लपेट में आ गया था। तक्षशिला, नालन्दा जैसे विश्वविद्यालय तथा बौद्ध विहारों द्वारा ऐसे प्रतिभा सम्पन्न धर्म प्रचारक गढ़े गये, जिन्होंने संसार भर को शान्ति सद्भावना से अनुप्राणित कर दिया। शोध-कर्ताओं का मत तो यह भी है कि महात्मा ईसा ने बौद्धधर्म से प्रभावित होकर, उन्हीं सूत्रों को यूरोप की स्थानीय भाषाओं में प्रचारित किया। बौद्ध संस्कृति के चिह्न विश्व में अनेक स्थानों पर आज भी प्राप्त होते हैं।

यह सब इसी लिए संभव हुआ कि धर्मचक्र प्रवर्तन के साथ जुड़ी हुई प्रतिभाएं निरन्तर सुदूर क्षेत्रों में परिभ्रमण करती रहीं और अपनी महान आन्दोलन की गहरी जड़ें सभी क्षेत्रों में जमती रहीं।

शांतिकुंज का प्रज्ञा अभियान भी उन्हीं चरण चिह्नों पर अपनी प्रव्रज्या आरम्भ कर रहा है। अब केन्द्रिय टोलियां प्रचार उपकरणों एवम् साहित्य सहित दूरवर्ती प्रवास पर निकलेंगी और अब तक मिशन का प्रकाश जहां नहीं पहुंचा है, वहां अलख जगाने और आलोक वितरण में लगेंगे। योजना है कि देश का कोई कोना इन परिव्राजकों का कार्य क्षेत्र बने बिना न रहने पाएगा। अगले चरण में संसार के हर क्षेत्र में नवयुग का सन्देश पहुंचाने और उसके लिए उपयुक्त वातावरण बनाने हेतु प्रव्रज्या की जायेगी। युग परिवर्तन के लिए हरिद्वार और मथुरा से ही दो छोटे झरने प्रवाहित न होते रहेंगे, वरन् महान उद्गम सहस्र धारायें प्रवाहित होंगी नदी, नाले के रूप में अपनी सत्ता एवं महत्ता का प्रदर्शन करेंगी। युग परिवर्तन तंत्र के वर्तमान संयोजक ने अपने अस्सी वर्ष के जीवन में जितनी ऊर्जा का निर्माण और वितरण किया है, विश्वास किया जाना चाहिए कि उसके अभिन्न, अंग बन कर रहे पुत्री-पुत्र युग संधि का प्रस्तुत दस वर्षों में उससे कई गुना कार्य कर गुजरेंगे।

जो इस कार्य के लिए उत्साह पूर्वक आगे बढ़ेंगे, उन्हें शान्तिकुंज के प्रशिक्षण के माध्यम से उपयुक्त योग्यता तथा नैष्ठिक सक्रियता के आधार पर शक्ति अनुदान प्राप्त होते रहेंगे। वह सब क्रम सहज रूप में चलते रहेंगे। चिंता तो केवल उनके लिए होनी चाहिए जो अपने अहंकार में ऐंठे जाते हैं। स्वयं सर्वशक्ति सम्पन्न और नेता होने की छाप छोड़ने के लिए लालायित हैं। ऐसे ही लोग महान लक्ष्यों का अहित करते हैं और अपनी क्षुद्रता के बोझ से स्वयं ही दब मरते हैं। परिजनों में कहीं कोई ऐसा केकड़ा छिपा न बैठा हो। इसी कि देखभाल रखें और जो अनुपयुक्त है, उस अनाधिकारी को कोई उच्चस्तरीय जिम्मेदारी हाथ न लगने दें। नम्रता और निस्पृहता अपनाये बिना कोई भी व्यक्ति, दैवी प्रयोजनों के लिए पात्रता अर्जित नहीं कर सकता।

----***----

*समाप्त*

